
1. KOMMUNEPLAN 
 

Lovgrunnlaget for  kommuneplanen 
 
 Plan- og bygningslova, § 20-1, pålegg kommunane å utføre ei kommuneplanlegging 

med sikte på å samordna den fysiske, økonomiske, sosiale, estetiske og kulturelle 
utviklinga i kommunen.  Kommuneplanen skal ha ein langsiktig del og ein kortsiktig 
del (handlingsprogrammet).  Samfunnsdelen og  arealdelen utgjer den langsiktige 
delen.  Arealdelen for forvaltning av areal og andre naturressursar er juridisk 
bindande, medan samfunnsdelen er retningsgivande. 

 
 I tillegg til sjølve lovformuleringa er det ei rekkje statlege føresegner, retningsliner og 

rundskriv for ulike tema knytt til kommuneplanen sin arealdel. Sjå kap 2.3. 
 
1.2. Forskr ift om konsekvensutgreiing  -  krav om planprogram 
 

Stortinget vedtok 1.04.05 ny forskrift til plan- og bygningslova § 33, om 
konsekvensutgreiing.  Forskrifta skal sikre at omsynet til miljø, naturressursar og 
samfunn vert teke i vare.  Kommuneplanen sin arealdel kjem inn under forskrifta sitt 
verkeområde.  Dette inneber at det skal utarbeidast eit planprogram for arbeidet med 
arealdelen, og konsekvensane av nye/endra utbyggingsformål skal omtalast i 
plandokumenta.  Planprogrammet skal seie kva problemstillingar og hovudspørsmål 
som skal takast opp i arbeidet med arealdelen,  korleis planarbeidet skal organiserast 
og setje opp framdriftsplan for arbeidet. 
 
Framlegg til planprogram skal leggjast ut til offentleg ettersyn i minst 6 veker og 
sendast til høyring hjå aktuelle instansar.  Deretter skal framlegget, saman med 
innkomne merknader og synspunkt, leggjast fram for formannskapet for handsaming 
og tilråding til kommunestyret. 

 
1.3 Status for  kommuneplanen i Ulstein  
 
 Arbeidet med samfunnsdelen er sett i gang, og skal etter framdriftsplanen leggast fram 

for godkjenning innan utgangen av 2008.    
 
 Oversiktsplanen og kommunedelplan for Hasund i gjeldande arealdel er frå 1992, 

medan kommunedelplan for Ulsteinvik vart godkjend i 2003.   Arbeidet med fornying 
av kommuneplanen sin arealdel vart kunngjort oppstarta i 1998, men ikkje sluttført, 
med unntak av delplanen for Ulsteinvik. 

 
2. PLANPROGRAM FOR ARBEIDET MED AREALDELEN 
 
2.1 Formålet med ny arealdelen av kommuneplanen 
 

Formålet er fleirdelt: 

- Kommuneplanen sin arealdel er eit juridisk bindande styringsverkty for ein 
arealbruk i samsvar med mål for utviklinga i Ulstein 

- Arealdelen skal vise nedfelling av statlege krav og retningsliner for arealbruken 
- Arealdelen skal medverke til effektiv forvaltning av regelverk for godkjenning av 

tiltak  
- Kommuneplanarbeidet skal medverke til engasjement for verdiar og utvikling i 

kommunen hjå innbyggjarar generelt og hjå politikarar og næringsliv særskilt. 
 
Kommunane er pålagde å utføre ei løpande kommuneplanlegging, jfr. pbl § 20 –1, her 
under utarbeiding og rullering av ein overordna arealplan. Gjeldande arealdel i 
Ulstein, og særleg då planane frå 1992, er forelda i høve til desse krava og siktemåla, 
og må fornyast. 

 
2.2 Planområde og planper iode 

 
Planområdet for kommuneplanen sin arealdel vil vere heile kommunen, både land- og 
sjøareal. 
 
Planperioden vil vere 12 år, med vedtaksåret som første år, truleg 2009.  Planperioden 
vil då vere f.o.m. 2009 t.o.m. 2020. 
 
Kommuneplanen sin arealdel vil gjelde framfor tidlegare vedtekne reguleringsplanar, 
og til han vert rullert gjennom nytt vedtak.  Regulerte område der eksisterande 
reguleringsplan likevel skal gjelde framfor kommuneplanen sin arealdel, vil gå fram 
av plandokumenta.  Reguleringsplanar som vert vedtekne etter godkjenning av 
kommuneplanen sin arealdel, vil gjelde  framfor arealdelen.   

 
2.3 Overordna rammer og før ingar   
 

Plan – og bygningslova ligg i botnen for planarbeid og krav til plandokument.  
Framlegg til ny plandel i plan- og bygningslova vert lagd fram for Stortinget, og truleg 
vedteke i 2008.  Dette kan gi endringar i lov og føresegner som skal leggast til grunn 
for planarbeidet, endra forhold mellom overordna plan og detaljplan og gi andre krav 
til utforming av kommuneplanen sin arealdel.  Desse må eventuelt innarbeidast i 
planprosess og planframlegg undervegs. 
 
Utan å gå inn på kvar einskilt av alle dei dokument som er førande og rettleiande, og 
som såleis kan ha innverknad på planutforminga, vert her nemnde dei viktigaste:  
 

2.3.1 Rikspolitiske retningsliner (RPR) for 
 

- Samordna areal- og transportplanlegging (T-5/93) 
- Ivaretaking av born og unge sine interesser i planlegginga (T-1/95) 
- Handsaming av støy i planlegginga (T 1442) 
- Universell utforming (kjem 2008) 

 
2.3.2 Statlege rundskriv og rettleiarar: 
 

- Kommuneplanens arealdel (T-1382) 

- Nasjonale mål og interesser i fylkes- og kommuneplanlegginga (T-2/98) 
- Planlegging av fritidsbebyggelse (T-1450) 
- Omdisponering og fradeling – jordlova §§ 9 og12 (M-4-2003/R-1047) 
- Estetikkbestemmelser i plan- og bygningslova, H-7/97 
- Nr. 29 (96-97)  ”Regional planlegging og arealpolitikk”  
- Nr. 24 (03-04)  ”Nasjonal transportplan 2006- 2015” (og NTP 2010-2019) 

 
2.3.4 Agenda 21 – berekraftig utvikling 

 
2.3.4 Fylkeskommunale plandokument 

 
- Fylkesplan 2005 –2010 (Strategi-  og utfordringsdokument) 
- Fylkesdelplan for senterstruktur 
- Fylkesdelplan for strand- og kystsona 
- Fylkesdelplan for kulturminnevernet 
- Transportstrategi for gåande og syklande i M og R, 2010 -2019 
- Fylkesdelplan for klima (kjem 2008) 

 
2.4 Kommunalt plantilfang 

 
2.4.1 Kommuneplanen sin samfunnsdel  

 
Denne vil presentere både faktagrunnlag og mål for utviklinga av Ulstein-samfunnet 
som basis for mellom anna arealdelen. 
 
  Aktuelle tema: 

- Visjon og verdigrunnlag 
- Utfordringar og overordna mål 
- Folketalsutvikling, prognoser 
- Busettingsmønster og skulestruktur 
- Næringsstruktur, uviklingstrekk og kursen vidare 

 
2.4.2 Kommunale planar og analysar 
 

- Gjeldande reguleringsplanar  
- Tettstadanalysen for Ulsteinvik 
- Tettstadsprogrammet/AT-prosjekt 
- Estetikkrettleiar 
- Lokal energiutgreiing, Ulstein kommune 2007 
- Parkeringsvedtekter og parkeringsplan for Ulstein 
- Vedtekter for skilt- og reklame (kjem 2008) 
- Klimaplan (kjem 2008) 
- Kommunedelplan for trafikktrygging 
- Kommunedelplan idrettsanlegg og friluftsliv 
- Kommunedelplan for avlaup 
- Kommunedelplan for vassforsyning 

 
2.5 Viktige problemstillingar  og hovudspørsmål  

 Plan- og bygningslova, § 20-5, stiller krav om at kommunen skal gjere kjent dei mest 
aktuelle spørsmåla i kommuneplanarbeidet, slik at dei kan debatterast offentleg.  Dei  
problemstillingar og hovudspørsmål som i utgangspunktet vert sett på som viktigast er 
desse: 

 
2.5.1 ROS – ”Risiko- og sårbarhetsanalyse”  

 
 I tilknyting til planarbeidet vert det gjort ein gjennomgang av risikofaktorar som det 

må takast omsyn til i planar for arealbruk (ras, flaum, havnivå m.m).  Fylkesmannen i 
Møre og Romsdal har utarbeidd sjekkliste som kan nyttast i vurderinga, og 
direktoratet for sivil beredskap har gitt ut rettleiar for analysearbeidet. 
 

2.5.2 Hovudmål for arealbruken 
 
I  kommunedelplanen for Ulsteinvik, vedteken i 2003, heiter det:  ”Med utgangspunkt 
i knappe arealressursar og for å ta vare på og leggje til rette for høg livskvalitet for 
flest mogleg er det eit Hovudmål å rasjonalisere mest mogleg med tilgjengeleg areal i 
kommunen.”    Dette er vidareført med ei rekkje delmål for utbyggingsområde, 
landbruksområde og natur- og friluftsområde.  Skal hovudmålet og delmåla gjerast 
gjeldande for heile kommunen?  
 
Utbyggingspresset er størst i Ulsteinvik, noko som også påverkar behovet for skule, 
vegutbygging m.m.  Skal tettstadanalysen si avgrensing mot fjellet på kote 150 
framleis gjelde?  I gjeldande kommunedelplan er det generell retningsline om maks. 
storleik på einebustadtomter (700 kvm).  Skal dette handhevast?  I skrånande terreng 
kan  dette vere knapp storleik, og stor grad av tettare utbygging gjer kanskje likevel at 
arealforbruk pr. bueining ikkje er urimeleg. Skal utbygging styrast med naudsynte 
verkemiddel til andre område i kommunen med mindre press?  Kva vert eventuelt 
verknadene av dette samla og over tid? 
 

2.5.3 Landbruksområde og kulturlandskap  
 
Låg avkastning i landbruket høve til arbeidsinnsatsen, målt opp mot stram 
arbeidsmarknad/høgare lønsnivå i næringslivet elles, gir stor avskaling av drivarar og 
reduksjon i talet på driftseiningar.  I sin tur og fristar dette til omdisponering og 
nedbygging i pressområde som Ulstein.  Nedbygging og omdisponering av dyrka og 
dyrkbar jord i landet syner seg å vere større enn tidlegare registrert, noko som har fått 
sentrale styresmakter til å signalisere behov for sterkare jordvern.   
 
I Ulstein er det mange vakre og verdifulle kulturlandskap.  Desse vert stort sett 
oppretthaldne ved at jorda vert halden i hevd, men attgroing gjer seg gjeldande også 
her.     
 
Korleis er situasjonen i Ulstein, og korleis skal dette verke inn på arealbruken i 
kommuneplanen? 
 

2.5.4 Grøntstruktur, strandsone, natur- og friluftsområde 

Naturområde, kulturlandskap, skog, friområde og parkar i beltet mellom fjord og fjell, 
i større eller mindre grad samanknytte, inngår i det som kan kallast grøntstrukturen.  I 
tilknyting til sentrums- og bustadområde er desse viktige som landskapselement, 
ferdselsvegar og for rekreasjonsopphald.   
 
I  Ulstein er det naturområde som er intakte og som også  er kjelder til rekreasjon og 
oppleving for svært mange.  Særleg gjeld dette strandsona, med eit stort spenn  frå 
Ytre Flø mot storhavet til idyllar i Eiksundområdet.  Samstundes er det eit visst press 
på å få ta i bruk områda til utbygging (oppdrettsanlegg, industri, hytter, naust, 
småbåthamner).  Særleg merker ein dette i den sørlege delen av kommunen, m.a. på 
Eika. 
 
Kva for naturområde er viktige å oppretthalde ut frå eigenverdi (landskap, 
naturressurs, biologisk mangfald) og som kjelde til friluftsliv?   I kva område kan det 
vere akseptabelt å leggje utbyggingsområde og anlegg? 
 

2.5.5 Sjøområda 
 
Fjordsystemet mellom Vartdalsfjorden/Rovdefjorden og Rundafjorden ligg i Ulstein 
og Herøy kommunar.   Området er ein viktig naturressurs, og vert sett på som viktig 
utfartsområde, men er også resipient for avlaupsvatn og er influert av oppdrettsnæring.  
Vasskvaliteten kan vere truga i deler av området, og set vilkår for bruk av sjø og 
strandsone.  Oppfylgjing av vassforvaltnngsforskrifta i regi av fylket vil gje nærare 
kunnskap og retningsliner for bruken av sjøområda.  Alle sjøområde må definerast 
med omsyn til kor vidt oppdrettsanlegg kan aksepterast eller ikkje.   
 

2.5.6 Område for utbygging 
 
I planarbeidet vil arealbehov for ulike utbyggingsformål verte vurderte, og 
lokalisering av nye byggjeområde verte gjort framlegg om.  Verknadene av moglege 
nye utbyggingstiltak i høve til miljø, naturressursar og samfunn vert omtala, eventuelt 
i alternativ.  Overordna føringar og vedtekne mål vil liggje i botnen for vurderingane.  
Nærare om ulike utbyggingsformål: 
 
Bustader 
 
I kommuneplanen sin arealdel skal det gjerast greie for pårekneleg behov for areal til 
ulike bustadtypar, og leggast ut tilstrekkeleg areal i ulike deler av kommunen.   
 
Årleg vert det teke i bruk om lag 80 bustader.  Av desse 20 - 25 frittliggande 
einebustader, resten i 2-, 3- og  4-mannsbustader, og i hus med mange husvære.  
Etterspurdnaden  etter tomtegrunn er størst i Ulsteinvik. Også  på Flø og i områda 
Skeide-Ulstein og Hasund-Dimna er det ein viss etterspørsel,  medan han er liten  i 
Haddal og Eiksund.  Er det viktig å ha kommunale tomtetilbod i alle krinsar, også der 
det ikkje lenger er eigen skule? 
 
I no gjeldande kommuneplan er det forbod mot bygging av bustader utanom område 
som er viste som utbyggingsområde, bortsett frå hus nr. 2 på gardsbruk.  Skal dette stå 
ved lag, eller kan det i nærare fastsette område opnast for spreidd utbygging, evt. på 

nærare vilkår?  (Vilkår kan knyte seg til omsyn til jordbruk, avkøyrsle, skuleveg, 
utslepp, landskap/omgjevnader o.a.). 
 
 
Område for industriverksemd 
 
Industriverksemd fin vi fleire stader, og med ulikt omfang.  Skeide, Osneset,  
Saunesmarka, Kleiva og  Haddal er område med vesentleg aktivitet, medan aktiviteten 
er mindre på Saunes,  i Hasundstranda og på Hasund.  Område som er utlagde til 
formålet, men der aktiviteten er minimal/innstilt finn vi  på indre Skeide (”Myra”) og i 
Eiksund.  Område som er utlagde i gjeldande kommuneplan, men ikkje opparbeidde, 
finn vi i Saunesmarka (sjå nedanfor) og på Rinden i indre Haddal.  Bortsett frå noko 
areal i Saunesmarka er alle områda i privat eige. 
 
Noverande opparbeidde og godkjende område har såleis potensiale for vesentleg 
aktivitetsauke.  Er det då behov for å leggje ut nye industriområde, t.d. på Lyngneset, 
som kommunen tidlegare har gått inn for? 
 
Service, teneseteyting og handel 
 
Med unntak av 2 daglegvareforretningar (Hasund/Sundgot og Hovset) er no all 
daglegvare- og detaljhandel lokalisert til Ulsteinvik sentrum, der eit breitt 
handelstilbod er tilgjengeleg innafor akseptable gangavstandar.  
 
I Saunesmarka, 1,5 – 2 km frå sentrum, er det i deler av området ope for handel med 
kapitalvarer, kvite- og brunevarer og bygningsvarer, men ikkje daglegvarer og 
generell detaljhandel. Etter gjeldande kommuneplanvedtak frå 2003 kan det opnast for 
generell handelsverksemd i noverande regulert område, dersom det vert bygd planfri 
kryssing av riksvegen for fotgjengarar og for køyretrafikk.    
 
Om utvidingsområdet for Saunesmarka mot Hareidseidet (250 dekar) er det i 
tekstdelen til kommunedelplanen for Ulsteinvik sagt at dette ikkje skal vere ope for 
etablering av handel.  I privat regi er det likevel lansert planar om ein ”handelspark”  
for bil, byggjevarer, kapitalvarer m.m., og for teneseteytande næringar.   
 
Kvar skal då t.d. ny vareproduserande industri, anleggsfirma, service- og 
småindustriverksemder liggje? Er det viktig at kommunen har næringsareal å tildele? 
 
I fylgje fylkesdelplanen for senterstruktur skal kjøpesenter ikkje plasserast utanom 
sentrum, og sentrumsarealet bør definerast innafor gangavstand på 800 m mellom 
ytterpunkta, medan handel med  tyngre og volumkrevande varer kan vere i 
ytterkanten/utanfor sentrumsområdet.  Dette av omsyn til siktemålet om mindre 
bilbruk og miljøbelastning gjennom konsentrasjon av detaljhandel og aktivitet til 
sentrum. 
 
Fylkesdelplanen legg til grunn at kommunane definerer sentrumsområda gjennom 
kommuneplanen.  Er det formålstenleg å definere ei avgrensing av Ulsteinvik 
sentrum, eventuelt ei kjerne og ei randsone?  Kva skal eventuelt tillatast av verksemd i 
sentrumskjernen, og kva skal/må leggast til randsona? 

Reiseliv 
 
Med Kvivsvegen og Eiksundsambandet vil denne innfallsporten til øyriket truleg få 
ein styrka posisjon i høve til dei andre når det gjeld bilbasert reiseliv.  Er dette 
grunnlag for auka satsing, eventuelt med nye overnattings- og aktivitetstilbod?    
 
Område for offentlege bygningar 
 
Medan Ulstein og Haddal skular og Ulstein ungdomsskule (saman med nedlagde Flø, 
Dimna og Eiksund) har god arealtilgang, er areala altfor små for Ulsteinvik barneskule 
og Hasund skule.  Bygging av idrettts- og symjehall på samfunnshustomta vil avbøte 
noko av arealbehovet knytt til Ulsteinvik barneskule. For Hasund er utvidingsareal 
tilgjengeleg, men må regulerast.   
 
Barnehagedekkinga er god. Av kommunale barnehagar kan det vere aktuelt å utvide 
Sundgotmarka barnehage. 
 
I Ulsteinvik det behov for ny brannstasjon med sentral plassering i høve til 
arbeidsplassane til frivillig mannskap. 
 
Areal til ny kyrkjegard er under regulering på Hovset, og vil verte teke i bruk dersom 
initiativ til gjenopptaking av vernespørsmålet på Osnes ikkje fører fram.   
 
I kva grad bør ein sette av areal i reserve for nye formål som kan kome?  Er det t.d. 
aktuelt å finne/øyremerke tomt for eventuell ny kyrkje? 
 
Fritidshus  
 
I gjeldande reguleringsplanar for hytteområde i fjellområda er det mange ledige 
tomter, og såleis ikkje stort behov for utviding eller nye område.  Når det gjeld 
hytteområde ved sjøen/i låglandet er også fleire område regulerte/utlagde i 
kommuneplanen med ledige areal for mange hytter på sørsida av Eika, på Håheim og 
på Hatløya.   
 
Krava til storleik og komfort på hyttene har auka og gir nye kriterium for lokalisering 
og utforming.   I kommuneplanen vil eventuelle nye område verte vurderte ut frå 
interesse og omsyn til strandsonevern, allmenne friluftsinteresser og natur- og 
miljøkvalitetar generelt.   
 

2.5.7 Viktige lekkar i kommunikasjonssystemet 
 
I grove trekk er hovudvegsystemet innanfor kommunen fastlagt for planperioden.  På 
lenger sikt vil eit fastlandsamband frå Hareidlandet mot Ålesundsregionen kome til å 
ha store verknader for Ulstein, alt etter kva alternativ som vert valt.  Dersom 
alternativet Flø – Godøy skulle verte valt, vil dei areal- og miljømessige konsekvensar 

vere særleg store.   I  den grad overordna utgreiingar frå vegvesenet tilseier det, vil 
alternativ og verknader verte tekne inn i arbeidet med kommuneplanen. 
 
Utbygging av gang- og sykkelvegnettet er viktig med tanke på så vel trafikktryggleik 
som helsegevinst og redusert miljøbelastning. 
 
Kommunikasjon og formidling gjennom kabel og antenneanlegg er aukande, med 
ulike aktørar og kabeleigarar.   Det er aktuelt å ta inn i kommuneplanen retningsliner 
og føresegner som tvingar fram ei samordning av kabel- og antenneutbygging.  
 
For sjøtransporten ser ein ikkje fram i vesentlege endringar i  kommuneplanperioden.  
Eit ope spørsmål i framtida vil vere endringar i gods- og passasjerruter som fylgje av 
Stadttunnelen.   Kan dette løyse ut etablering av ein større terminal i Eiksund for 
snøggrute, snøggbåt og godstransport?  

 
2.6 Arealdelen sine plandokument 
 
2.6.1 Kart 
 
 Med digital kartframstilling kan kartmålestokken på det ein hentar ut av planen 

tilpassast bruken (informasjon, sakshandsaming, utsnitt m.m.).  Arealdelen er ein 
oversiktsplan med avgrensa detaljnivå.  Ut frå røynsle synest det føremålstenleg å 
leggje til grunn eit noko meir detaljert nivå i planframstillinga for Ulsteinvik og 
Hasund enn for kommunen elles.  I utgangspunktet vert det lagt opp til slik 
samansetting av juridisk bindande kartdel: 

 
·  Oversiktsplan 
·  Kommunedelplan Ulsteinvik 
·  Kommunedelplan Hasund 

 
Planprosessen kan medføre behov for eigen delplan for området Eiksund- Eika.  I 
tillegg kan det vere aktuelt å utarbeide temaplanar som arbeidsdokument og vedlegg. 

 
2.6.2 Tekstdel 

 
I tillegg til kartdelen vil det vere ein tekstdel med fakta, målformuleringar og omtale 
av planløysingar med konsekvensvurderingar.   
 
I tekstdelen vil det også vere teke inn juridisk bindande føresegner for arealbruken og 
gjennomføring av planen (unntak frå rettsverknader for reguleringsområde, jfr. kap. 
2.2, plankrav, utnyttingsgrad, spreidd utbygging m.m). I tillegg vil det verte gitt 
retningsliner for arealbruk og utforming m.m. 
 
 

2.7 Organiser ing av arbeidet med arealdelen 
 

Arbeidet med kommuneplanen sin arealdel  skal organiserast som eit prosjekt med 
fylgjande organisering: 

Styringsgruppe: Formannskapet sine medlemer. 
 
 Overordna ansvar for planarbeidet, tek avgjerder om framlegg 

undervegs, gjer vedtak om utlegging til offentleg ettersyn, 
handsamar merknader og uttalar etter offentleg og gjev tilråding om 
endeleg planframlegg. 

 
 Peikar ut eventuelle arbeidsgrupper for deltema eller delområde.  
 
Prosjektgruppe: Faggruppe med medlemer frå kommuneorganisasjonen. 

Rådmannen peikar ut prosjektgruppe og prosjektleiar. Står for det 
løpande arbeidet. Rapporterer og gjev tilråding til styringsgruppa. 

 
Arbeidsgrupper: Kan utpeikast av styringsgruppa. Medlemer frå eigen organisasjon, 

næringsliv, frivillige organisasjonar o.a., alt etter tema.  
 
Referansegruppe:  Rådmannen si leiargruppe. 
 

 
 
2.8 Medverknad i planarbeidet  
 

Det vert lagt til grunn fylgjande opplegg for medverknad i planprosessen, i tillegg til  
arbeid i eventuelle arbeidsgrupper: 
 
Oppstart av planarbeidet Kunngjering i avisene om oppstart med invitasjon til å 

kome med innspel, samstundes med utlegging av 
planprogram til offentleg ettersyn. 

 
Folkemøte Aktuelt i tidleg fase av planarbeidet for aktuelle tema eller 

geografiske område. 
 
Planforum Fellesmøte med statlege og fylkeskommunale instansar 

for drøfting av innspel og overordna føresetnader. 
 
Utlegging av planframlegg Når framlegg til plan er utarbeidd vert det utlagt til 

offentleg ettersyn, med kunngjering i avisene.  
Samsstundes vert framlegget  sendt til høyring hjå 
offentlege instansar, ulike lag og organisasjonar. 

 
 Vesentlege endringar i framlegget etter 1. gongs offentleg 

ettersyn kan medføre ny utlegging eller avgrensa høyring. 

2.9 Framdr iftsplan 
 

Februar 08 Kunngjering av oppstart, planprogram til offentleg ettersyn 
veke 9 – 14. Utpeiking av prosjektgruppe. 

 
Mai 08 Kommunestyret godkjenner planprogrammet.  
 

Eventuelt oppretting av arbeidsgrupper. 
 
Juni, alt. August Planforum – møte med instansar på fylkesnivå 
 
Sept. – Okt. 08 Folkemøte  - opplegg for medverknad, id� dugnad.  Presentasjon 

av grovutkast/alternativ. (Eventuelt knytt opp mot høyring av 
samfunnsdelen) 

 
 Planforum 
 
Mars 09 Utlegging til offentleg ettersyn 6 veker 
 
August – Sept. 09 Eventuell 2.gongs høyring/off. ettersyn 
 
Oktober 09 Godkjenning i kommunestyret.  
 

 
 
 
 
 
Andr�  Gjerde 
overingeniør 
 
 
 
 
 


